
(എ)  സംസ്ഥാനത്ത് വയറിളക്കം, ടൈഫോയിഡ്, ഷിഗെല്ല തുടങ്ങിയ രോഗങ്ങൾ വ്യാപകമായി

പടരുന്നതുമായി ബന്ധപ്പെട്ട കാരണം പരിശോധിച്ചിട്ടുണ്ടോ;

മറുപടി: സുരക്ഷിതമല്ലാത്ത കുടിവെള്ള ഉപയോഗം, ജലസ്രോതസ്സുകളുടെ മലിനീകരണം,

വ്യക്തിശുചിത്വത്തിലെ കുറവ്‌, കൈ കഴുകുന്ന ശീലങ്ങളുടെ അഭാവം, ഭക്ഷ്യസുരക്ഷാ മാനദണ്ഡങ്ങള്‍

പാലിക്കാത്തത്‌, മഴക്കാലത്തെ വെള്ളക്കെട്ട്‌, മാലിന്യ സംസ്കരണത്തിലെ പോരായ്മകള്‍

എന്നിവയാണ്‌ രോഗങ്ങളുടെ വ്യാപനത്തിന്‌ കാരണമാകുന്നതായി കണ്ടെത്തിയിട്ടുള്ളത്‌.

രോഗവ്യാപന സാധ്യതയുള്ള പ്രദേശങ്ങളില്‍ ജലഗുണനിലവാര പരിശോധന, ക്ലോറിനേഷന്‍,

രോഗനിരീക്ഷണം, സാമ്പിള്‍ പരിശോധന, പൊതുജന ബോധവത്‌കരണം, ഭക്ഷ്യസുരക്ഷാ

പരിശോധനകള്‍ എന്നിവ ശക്തിപ്പെടുത്തിയിട്ടുണ്ട്‌. കൂടാതെ രോഗബാധ റിപ്പോര്‍ട്ട്‌ ചെയ്യുന്ന

സ്ഥലങ്ങളില്‍ ദ്രുത കര്‍മ്മ സേനയെ വിന്യസിച്ച്‌ ഉറവിടം കണ്ടെത്തുന്നതിനും രോഗവ്യാപനം

നിയന്ത്രിക്കുന്നതിനുമായി അടിയന്തര നടപടികള്‍ സ്വീകരിച്ചുവരുന്നു.

(ബി)  ആരോഗ്യരംഗത്ത് ഉണ്ടായിക്കൊണ്ടിരിക്കുന്ന ഗുരുതരമായ വീഴ്ചയാണ് ഈ രോഗങ്ങൾ

പടരാനുള്ള കാരണം എന്ന ആക്ഷേപം ശ്രദ്ധയിൽപ്പെട്ടിട്ടുണ്ടോ; വിശദമാക്കുമോ;

മറുപടി: പകര്‍ച്ചവ്യാധികളുടെ വ്യാപനം തടയുന്നതിനായി ശക്തമായ പ്രതിരോധ നടപടികള്‍

സമയബന്ധിതമായി സ്വീകരിച്ചുവരുന്നു. മാത്രമല്ല, ഇത്തരം രോഗങ്ങളുടെ വ്യാപനം തടയുന്നതിന്

ജലവിഭവം, തദ്ദേശ സ്വയംഭരണം, ഭക്ഷ്യസുരക്ഷ എന്നീ വകുപ്പുകളെ ഏകോപിപ്പിച്ചുകൊണ്ടുള്ള

പ്രവര്‍ത്തനങ്ങളും നടന്നുവരുന്നു. പകര്‍ച്ചവ്യാധികളുടെ നിരീക്ഷണം ശക്തമാക്കുകയും IDSP/RPEID

സെല്‍ മുഖേന റിപ്പോര്‍ട്ടുകള്‍ ചെയ്യുകയും, രോഗങ്ങള്‍ കണ്ടുപിടിക്കുന്നതിനുളള ലാബ്‌ ടെസ്റ്റുകള്‍

കാര്യക്ഷമമായി നടക്കുകയും ചെയ്യുന്നതിനാല്‍ ആണ്‌ രോഗങ്ങള്‍ മുന്‍കാലങ്ങളെ അപേക്ഷിച്ച്

കൂടുതലായി റിപ്പോര്‍ട്ട്‌ ചെയ്യപ്പെടുന്നത്‌.

(സി)  ജലജന്യ രോഗങ്ങൾ വർധിച്ചുവരുന്നത് വിലയിരുത്തിയിട്ടുണ്ടോ; വയറിളക്കം, ടൈഫോയിഡ്,

ഷിഗെല്ല എന്നീ അസുഖങ്ങൾ വർദ്ധിച്ചുവരുന്നത് തടയാൻ സ്വീകരിച്ച നടപടികൾ വിശദമാക്കുമോ;

മറുപടി: ഉണ്ട്. വയറിളക്കം, ടൈഫോയിഡ്, ഷിഗെല്ല തുടങ്ങിയ ജലജന്യരോഗങ്ങൾ

തടയുന്നതിനായി സ്വീകരിച്ചുവരുന്ന നടപടികൾ അനുബന്ധം ആയി ചേർക്കുന്നു.



(ഡി)  ഹോട്ടലുകളിലും വീടുകളിലും ഭക്ഷണങ്ങൾക്കും പാനീയങ്ങൾക്കും ഉപയോഗിക്കുന്ന ജലം

മലിനമല്ലെന്ന് ഉറപ്പുവരുത്താൻ നടപടി സ്വീകരിക്കുമോ?

മറുപടി: ഹോട്ടലുകളിലും, വീടുകളിലും ഭക്ഷണ പാനീയങ്ങള്‍ക്കായുപയോഗിക്കുന്ന ജലസ്രോതസ്സ്‌

മലിനമല്ലെന്ന് ഉറപ്പാക്കുന്നതിന് ആരോഗ്യ, ഭക്ഷ്യ സുരക്ഷ, തദ്ദേശ സ്വയംഭരണം, ജലവിഭവം എന്നീ

വകുപ്പുകളുടെ സംയുക്തവും സമയോചിതവുമായ പ്രവര്‍ത്തനത്തിലൂടെ മാത്രമേ സാധ്യമാകൂ. നിലവില്‍

ഹോട്ടലുകളിലെ ഭക്ഷണത്തിന്റെയും ജലത്തിന്റെയും സുരക്ഷ ഉറപ്പാക്കാനായി ഭക്ഷ്യ സുരക്ഷ വകുപ്പും

ജില്ലാ മെഡിക്കല്‍ ഓഫീസും സംയുക്ത പരിശോധനകള്‍ നടത്തുന്നുണ്ട്‌. ഹോട്ടല്‍ ജീവനക്കാര്‍ക്ക്‌

വ്യക്തിഗത ശുചിത്വവും ഭക്ഷണ സുരക്ഷയെ സംബന്ധിച്ചും ബോധവത്കരണ ക്ലാസുകളും എടുക്കാറുണ്ട്.

കുടിവെള്ളത്തിന്റെ ഗുണമേന്‍മ ഉറപ്പുവരുത്തുന്നതിന് NABL Accredited water test report ഇല്ലാത്ത

സ്ഥാപനങ്ങളിൽ അത് എടുക്കണമെന്ന് കർശന നിർദ്ദേശം നൽകിയിട്ടുണ്ട്. കുടിവെള്ളത്തിന്റെ

ഗുണനിലവാരം സംബന്ധിച്ച പ്രാഥമിക പരിശോധനകൾ ഭക്ഷ്യസുരക്ഷാ വകുപ്പിന്റെ Food Safety on

Wheels (Mobile Food Testing Laboratory) മുഖാന്തിരം പരിശോധിക്കാറുമുണ്ട്.

